
Stjórnartillaga. Tillaga til þingsályktunar um áætlun um vernd og orkunýtingu landsvæða. Frá 
umhverfis-, orku- og loftslagsráðherra

Þjórsárvirkjanir í byggð - athugasemd.

Frá 1972 - Árið 1972 varaði ungur starfsmaður við Búrfellsvirkjun við 
fjarstæðukenndum hugmyndum um virkjanir í Þjórsá á samkomu í sveitinni. 
Ungi maðurinn er rúmlega sjötugur í dag. Hann er einn af mörgum sem hefur 
varið hálfri öld í baráttu gegn því að virkjanir í hjarta landsins í ÞJórsárverum og í 
nærumhverfi hans í Þjórsá í byggð, verði eyðilagt með virkjunum, sem lengi 



hefur staðið til að þvinga í gegn, óháð mótrökum, óháð orkuþörf og óháð öllu 
tjóni á samfélagi, umhverfi, náttúru, búskap, friðlandi og ferðaþjónustu.

Hér fylgja punktar úr sögunni síðustu átján ár.

Frá 2006 - "Innansveitarátök eru hafin í Gnúpverjahreppi um réttmæti 
Núpsvirkjunar. Oddviti Gnúpverjahrepps, segir að slík virkjun í sveitinni sé 
ekkert meira en stór fjósbygging. Aðrir segja virkjunina óverjandi ósóma. Með 
Núpsvirkjun yrði Þjórsá stífluð á móts við kirkjustaðinn Stóra-Núp, skammt frá 
félagsheimilinu Árnesi. Þar yrði til um fjögurra ferkílómetra virkjunarlón og allt 
að 15 metra djúpt. Þjóðvegurinn upp í Þjórsárdal færi á kaf undir vatn á um 
þriggja kílómetra kafla og yrði væntanlega færður upp í hlíðina.” (mbl)

Frá 2007 - "Aðeins þriðjungur kjósenda í Suðurkjördæmi er hlynntur virkjunum í 
neðri hluta Þjórsár, en tveir þriðju eru þeim andvígir.Þetta kemur fram í nýrri 
könnun sem Félagsvísindastofnun Háskóla Íslands gerði fyrir Stöð 2. Mjög 
andvígir virkjun reyndust 29% og 18% frekar andvígir. Hvorki hlynntir né andvígir 
reyndust vera 17%, sem er sami fjöldi og var frekar hlynntur og mjög hlynntir 
voru líka 17%. Þegar bara er litið á þá sem taka ákveðna afstöðu kemur í ljós að 
57%, eða tæplega tveir þriðju kjósenda í Suðurkjördæmi eru andvígir virkjunum í 
neðri hluta Þjórsár, en 33% hlynntur." (visir)

Frá 2008 - "Nýlega stefndi Daniela Shcmitz eigandi Skálmholtshrauns við Þjórsá 
þeim Árna M. Mathiesen fjármálaráðherra, f.h. íslenska ríkisins og Friðriki 
Sophussyni forstjóra Landsvirkjunar, fyrir hönd Landsvirkjunar vegna áforma 
Landsvirkjunar um að reisa þrjár virkjanir, Urriðafossvirkjun, Holtavirkjun og 
Hvammsvirkjun í ÞJórsá með tilheyrandi stíflum og lónum. Einnig er höfðað mál 
gegn Aðalsteini Sveinsyni oddvita Flóahrepps stefnt fyrir hönd hreppsins. 
Lögmennirnir Christiane L. Bahner og Atli Gíslason flytja málið fyrir hönd 
landeiganda.Málið snýst í grófum dráttum um að rengja réttmæti vatnsréttinda 
þeirra sem Landsvirkjun telur sig hafa og sem byggjast á svokölluðum 
Títansamningi." - Mál þetta tapaðist sem mörgum þótti óskiljanlegt í ljósi þess að 
Títanfélagið var dautt fyrir áratugum.

Frá 2009 - Í áralangri baráttu Sólar á Suðurlandi sem komst ekki að í fjölmiðlum, 
nema með klækjum og uppákomum sem ögruðu og hneyksluðu, ákvað 
rithöfundur við ána að hafa í frammi gjörning. Undirbúningur tók ár, leyfi voru 
fengin, lögfræðiálit sömuleiðis, svo ekki yrði gengið of langt í drápu sem 
höfundur flutti, undir hrosshaus á hól við ána á nóvemberkvöldi. Níðstöng. 
Nokkrir gestir, fjölmiðill og Gróa á Leiti mættu í hörkufrosti. Af stað fór 
atburðarás sem minnir á Sturlungu, er ekki prenthæf, og óviðeigandi til



upprifjunar sé tekið tillit til þeirra sem þar urðu sér til ævilangrar skammar. 
Nokkrir féllu í valinn og aðrir eiga enn um sárt að binda af átökum sem eru 
dæmigerð þegar samfélag klofnar vegna utanaðkomandi ógnar.

2009 - "Landsvirkjun greiddi fyrir fundarsetu sveitarstjórnarmanna í Skeiða- og 
Gnúpverjahreppi, um fyrirhugaðar virkjanir í hreppnum. Hver 
sveitarstjórnarmaður fékk 200 þúsund krónur, segir fyrrverandi sveitarstjóri. 
Oddviti hreppsins staðfestir að hafa fengið greiðslur frá Landsvirkjun, í gegnum 
hreppinn, en er ósáttur við að vera sakaður um mútuþægni.” (visir) Greiðslurnar 
voru fyrir óbókaða fundi og ekkert uppi á borðum.

Frá 2011. - Annar áfangi rammaáætlunar um vernd og orkunýtingu landsvæða 
kynntur. Í lokaskýrslu verkefnisstjórnar kom fram skýrt fram að samfélagsáhrif 
þessara fyrstu stórvirkjana í byggð hafi ekki verið metin. Þau hafa ekki heldur 
verið metin síðar. Og aldrei verið tekið tillit til þeirra. Ekki einu sinni þegar yfir 
níutíu af hundraði landeigenda við ána lýstu sig andvíga virkjunum. Virkjanirnar 
nú allar komnar í nýtingarflokk. Landsvirkjun svaraði athugasemdum fyrir hönd 
sveitarfélagsins, en athugasemdir til verkefnisstjórnar rammaáætlunar og 
Alþingis hurfu í tómið og undirbúningur virkjana hélt áfram. Óháð öðrum 
hagsmunum, óháð rökum, óháð mótmælum, óháð andstöðu þolenda í málinu 
sem missa nærumhverfi sem er þeim kært.

Frá 2011- Þegar Landsvirkjun sneri meirihlutaákvörðun sveitarstjórnar 
Flóahrepps sem hafnaði virkjun, til samþykkis með fyrirgreiðslum, varð mikið 
fjaðrafok. Bæði þingmenn og heimamenn kölluðu þetta mútur, en Landsvirkjun 
mótmælti harðlega og talaði um mótvægisaðgerðir. "Mútur eru vissulega stórt 
orð - en ég bara kann ekki annað kurteislegra. Hreppsnefndin var búin að segja 
nei, og meirihluti íbúa lýsti sig andsnúinn framkvæmdunum - en þá boðaði 
Friðrik Sophusson þáverandi forstjóri Landsvirkjunar til fundar og lagði fram 
splunkunýtt tilboð, sem endaði með samningunum í júlí 2007 um bundna 
slitlagið, vatnstankinn og gsm-sambandið. Og forkólfar Flóamanna gáfust upp.” 
(Mörður Árnason)

Frá 2014 - Þjórshátíð haldin á Hellnaholti fyrsta laugardag í júní í skítakulda, en 
samt lögðu nokkur hundruð manns á sig að mæta. Hlusta á tónlist og njóta 
útsýnis yfir mynni Þjórsárdals, þar sem Þverá rennur í Þjórsá. FJöldi tónlistarfólks 
gaf vinnu sína, eins og heimamenn og náttúruverndarsinnar sem settu upp 
viðburðinn og auglýstu hann.

Frá 2015 - Hátt í fjörutíu bændur á bökkum Þjórsár mótmæla Þjórsárvirkjunum 
í aðsendri grein í Bændablaðinu. „Verði af þessum framkvæmdum myndast þrjú 
uppistöðulón í farvegi Þjórsár. Þau skerða blómlegar sveitir beggja vegna árinnar 



þar sem nú er stundaður arðsamur landbúnaður. Um er að ræða stór stöðuvötn 
sem drekkja munu gróðri og jarðvegi þar sem þau leggjast upp á bakka árinnar. 
Tún og beitarland munu hverfa undir vatn og malarhauga," skrifa bændurnir, sem 
gagnrýna að ekki sé farið eftir lögformlegu ferli rammaáætlunar. Og gera kröfu til 
stjórnmálamanna að þeir taki tillit til þeirra málefnalegu og faglegu upplýsinga sem 
liggja fyrir um þann mikla og varanlega umhverfisskaða sem virkjanir í neðri hluta 
Þjórsár myndu valda. (Bændablaðið)

Frá 2015 - Veiðifélag Þjórsár andvígt Hvammsvirkjun
„Hvammsvirkjun hefur verið færð úr biðflokki í nýtingarflokk af Verkefnisstjórn 
Rammaáætlunar. Ekki eru til nein vísindaleg rök fyrir þessari breytingu," segir í 
ályktun aðalfundar Veiðifélags Þjórsár sem haldinn var í Brautarholti 3. apríl 
2014. „Verði Hvammsvirkjun byggð mun lífsskilyrðum fiska ofan við Búða verða 
stefnt í hættu. Boðaðar mótvægisaðgerðir eru ólíklegar til árangurs og hafa er- 
lendir vísndamenn með sérþekkingu á þessum málaflokki bent á fjölmörg tilfelli 
þar sem lausnir eins og þær sem Landsvirkjun boðar við Hvammsvirkjun hafa 
brugðist að heita má algjörlega. Ekki hefur tekist að fá upplýsingar um eitt 
einasta tilfelli þar sem virkni er ásættanleg. Á síðustu áratugum hefur laxgengd 
fyrir ofan Búða aukist mjög og hrygning margfaldast. Í niðurstöðum rannsókna 
starfsmanna Veiðimálastofnunar á vatnasvæði Þjórsár ofan Búða kemur skýrt 
fram hversu mikilvægt þetta svæði er orðið fyrir laxastofn Þjórsár í heild sinni. 
Rannsóknir sýna að Hvammsvirkjun mun raska 68% búsvæða ofan Búða.Sá 
fiskur sem elst upp ofan við Búða gengur í Þverá, Sandá og Fossá. Fiskur klakinn 
út í þessum hluta árinnar leitar um allt vatnasvæðið og á eftir að gefa eigendum 
sínum auknar tekjur og þar með styrkja búsetu í sveitum við Þjórsá fái áin að 
vera í óbreyttu ástandi.Það eru okkur mikil vonbrigði sem eigum veiðirétt í Þjórsá 
að ræktunarstarfi síðustu áratuga skuli vera stefnt í svo mikla óvissu." (Bænda- 
blaðið)

Frá 2018 - "Skipulagsstofnun hefur nú staðfest það sem Landvernd hefur haldið 
fram að umhverfisáhrif Hvammsvirkjunar verði verulega til umtalsvert neikvæð, 
m.t.t. þeirra þátta sem metnir voru, þ.e. landslags, útivistar og ferðaþjónustu. 
Áhrif á lífríki og landeyðingu voru ekki metin, illu heilli, en þau munu ekki síður 
verða alvarleg. Samtökin furða sig jafnframt á ummælum Harðar Arnarsonar, 
forstjóra Landsvirkjunar, um að niðurstaða Skipulagsstofnunar skipti engu máli 
fyrir framkvæmdina.” (Landvernd).

Frá 2019 Önnur Þjórshátíð haldin, ennþá stærri en sú fyrir. Í þetta sinn í min- 
ningu Helgu Tryggvadóttur, sem fell frá á unga aldri, en hafði lagt Þjórsárba- 
ráttunni mikið lið og lengi. Stelpur rokka stóðu að hátíðinni ásamt heimafólki og 
fleiri vinum Þjórsár. Boðið var upp á mat og drykk, göngur og tónlist.



Frá 2020 - “Við getum auðveldlega sett t.d. allar hugmyndir um nýjar virkjanir í 
neðri hluta Þjórsár, á hálendisvíðernum Vestfjarða og Austurlands, og á 
háhitasvæðum Reykjanesskagans á ís í 40- 50 ár. Með því myndu núlifandi 
kynslóðir af fullri alvöru koma á móts við markmið laga um verndar- og 
orkunýtingu sem kveður skýrt á um að nýting virkjunarkosta byggist á langtímas- 
jónarmiðum. Verði hins vegar haldið áfram á sömu braut og gert hefur verið un- 
danfarna áratugi munum við skerða á siðferðilega óverjandi hátt möguleika 
framtíðarkynslóða landsins til að hafa eitthvað að segja um nýtingu verðmæta 
landsins. Ef við sem núna byggjum þetta land viljum skilj a eitthvað eftir af 
auðlindum landsins fyrir börn okkar, barnabörn og kynslóðir eftir þær, verðum 
við að stoppa strax og stöðva áframhaldandi auðlindarányrkju á náttúru 
landsins." (Snæbjörn Guðmundsson, Náttúruverndarsamtök Suðurlands) Undir 
þessi orð taka NSS heils hugar og telja að líta beri til þeirra með þau áform um 
Hvammsvirkjun sem hér eru til umfjöllunar í huga.

Frá 2022 - Að standa með þolendum þykir bæði sjálfsagt og eðlilegt nú þegar tveir 
áratugir eru liðnir af 21. öldinni. Vert er að minna á að þjáningu þeirra þolenda sem 
treysta stjórnvöldum en hafa orðið að þola rangindi og valdbeitingu af opinberu 
fyrirtæki í skjóli stjórnvalda í áratugi. Hægt er að telja upp tugi þolenda sem hafa 
misst heilsu, störf, fjármuni og eignir í þessari einu glímu við ríkisfyrirtæki sem 
veður yfir veikt samfélag í krafti fjármuna og hagsmuna stórfyrirtækja. Umræða um 
mannréttindi hins veika gegn slíku ofurvaldi hefur ekki farið fram. Vísir að henni, en 
alls ekki nóg, væri mat á samfélagsáhrifum í rammaáætlun. En ekki einu sinni það 
var efnt. Það er talað um að ná sátt, en sátt sem náð er með valdbeitingu er ekki 
góð sátt. Fjöldi félaga og einstaklinga sitja nú við enn einn ganginn og skrifa 
athugasemdir við sömu áform, hafi þau ekki gefist upp. Ekkert hefur breyst sem 
mælir með þessum virkjunum í byggð. Baráttan um virkjanir Þjórsár í byggð er 
mannréttindamál.




